
SvatmasakShatkara

స్వాత్మసాక్షాత్కారః
Document Information

Text title : Svatmasakshatkara

File name : svatmasakshatkara.itx

Category : major_works

Location : doc_z_misc_major_works

Author : Traditional

Transliterated by : Sunder Hattangadi

Description-comments : Sarvajnanottara Agama http://shodhganga.inflibnet.ac.in/handle/10603/1354

Latest update : April 21, 2013

Send corrections to : sanskrit at cheerful dot c om

This text is prepared by volunteers and is to be used for personal study and research. The

file is not to be copied or reposted without permission, for promotion of any website or

individuals or for commercial purpose.

Please help to maintain respect for volunteer spirit.

Please note that proofreading is done using Devanagari version and other language/scripts

are generated using sanscript.

March 24, 2024

sanskritdocuments.org



SvatmasakShatkara

స్వాత్మసాక్షాత్కారః

॥స్వాత్మసాక్షాత్కారోపదేశప్రకరణమ్  ॥
(సర్వజ్ఞానోత్తరవృత్తౌ )

అథాన్యం సమ్ప్రవక్ష్యామి ఉపాయం తత్త్వతో గుహ ।
అగ్రాహ్యస్యాపి  సూక్ష్మస్య సర్వగస్య తు నిష్కలమ్ ॥ ౧॥
యేన విజ్ఞాయతే  సమ్యక్ యం జ్ఞాత్వా  తు శివో భవేత్ ।
న కస్య చిన్మయాఖ్యాతం తద్విజ్ఞానం  శ్రుణుష్వ  మే ॥౨॥
గురుపారమ్పరాయాతమదృష్టం  సర్వాదిభిః ।
భవబన్ధవిమోక్షార్థం   పరమం సర్వతోముఖమ్ ॥ ౩॥
యోఽసౌ సర్వగతో దేవః సర్వాత్మా సర్వతోముఖః ।
సర్వతత్త్వమయోఽచిన్త్యః సర్వస్యోపరి సంస్థితః  ॥ ౪॥
సర్వతత్త్వవ్యతీతశ్చ వాఙ్మనోనామవర్జితః  ।
సోఽహమేవముపాసీత నిర్వికల్పేన చేతసా ॥ ౫॥
యదేవ నిష్కలం జ్ఞానం  శాశ్వతం ధ్రువమవ్యయమ్  ।
నిర్వికల్పమనిర్దేశ్యం  హేతుదృష్టాన్తవర్జితమ్    ॥౬॥
అలిఙ్గమక్షరం  శాన్తం విషయాతీతగోచరమ్ ।
అవిర్భావ్యమసన్దేహం  తదహం నాత్ర సంశయః ॥ ౭॥
అహమేవ పరో దేవః సర్వమన్త్రమయః  శివః ।
సర్వమన్త్రవ్యతీతశ్చ  సృష్టిసంహారవర్జితః   ॥౮॥
మయా వ్యాప్తమిదం సర్వం దృశ్యాదృశ్యం చరాచరమ్ ।
అహమేవ జగన్నాథో మత్తః సర్వం ప్రకాశతే  ॥౯॥
అనేకాకారసంభిన్నం విశ్వం భువనసఞ్చయమ్ ।
శివాద్యవనిపర్యన్తం తత్సర్వం మయి సంస్థితమ్  ॥ ౧౦॥
యచ్చకిఞ్చిజ్జగత్యస్మిన్  దృశ్యతే శ్రూయతేఽపి  వా ।

బహిరన్తర్విభాగేన తత్సర్వం వ్యాపితం మయా ॥ ౧౧॥
అహమాత్మా శివోహ్యన్యః పరమాత్మేతి యః స్మృతః ।
ఏవముపాసయేన్మోహాన్న శివత్వమాప్నుయాత్ ॥ ౧౨॥
శివోఽన్యస్త్వహమేవాన్యః పృథగ్భావం వివర్జయేత్  ।
యశ్శివః సోఽహమేవేతి అద్వైతం  భావయేత్సదా ॥ ౧౩॥
అద్వైతభావనాయుక్తః  సర్వత్రాత్మని  సంస్థితః  ।
సర్వగం సర్వదేహస్థం  పశ్యతే నాత్ర సంశయః ॥ ౧౪॥
ఏవమేకాత్మభావేన సంస్థితస్య  తుయోగినః ।
సర్వజ్ఞత్వం  ప్రవర్తేత   వికల్పరహితస్య చ ॥ ౧౫॥
యోఽసౌ సర్వేషు శాస్త్రేషు  పఠ్యతే హ్యజ ఈశ్వరః ।
అకాయో నిర్గుణో  హ్యాత్మా సోఽహమస్మి న సంశయః ॥ ౧౬॥
అవిజ్ఞాతః  పశుః సో హి సృష్టిధర్మసమాశ్రితః   ।
విజ్ఞాతః  శాశ్వతః శుద్ధః  స శివో నాత్ర సంశయః ॥ ౧౭॥
తస్మాదాత్మా సదా వేద్యః సువిచార్యః విచక్షణైః  ।
పరాపరవిభాగేన స్థూలసూక్ష్మవిభాగశః  ॥ ౧౮॥
పరః పరమనిర్వాణ అపరః సృష్టిభేదతః  ।
స్థూలో  మన్త్రమయః  ప్రోక్తః   సూక్ష్మో ధ్యానైకసంస్థితః   ॥ ౧౯॥
అథవా బహుశోఽనేన కిముక్తేన షడానన ।
వాగ్వికల్పవిశేషేణ మనః సంమోహకారిణా ॥౨౦॥
సర్వే ధర్మాత్మనః సన్తి  యద్యేవం పరికల్పయేత్ ।
తత్తద్భవత్యసన్దేహాత్  సదా తద్భావభావతః ॥౨౧॥
ఇత్యేవమాత్మవిజ్ఞానం  కథితం తు సమాసతః ।
జ్ఞాత్వైవాత్మమయం   సర్వమాత్మానం పర్యుపాసయేత్ ॥౨౨॥
న తత్ర దేవా వేదా వా యజ్ఞా వా బహుదక్షిణాః ।
ఆత్మవిజ్ఞానమాశ్రిత్య   విమలం సర్వతోముఖమ్ ॥౨౩॥
సంసారార్ణవమగ్నానాం  భూతానాం శరణార్థినామ్  ।
నాన్యః శరణదః కశ్చిదాత్మజ్ఞానాదృతేః  క్వచిత్ ॥౨౪॥

ఆత్మానం పరమోభూత్వాయో విజానాతి తత్త్వతః ।
స ముచ్యతే త్వయత్నేన సర్వావస్థాం  గతోఽపి సన్ ॥౨౫॥
ఆత్మలాభాత్పరోలాభః క్వచిదన్యో న విద్యతే ।
తదాత్మానముపాసీతయోఽయమాత్మా పరస్తు సః ॥౨౬॥
న ప్రాణో  నైవ  చాపానో విశిష్టకరణస్తథా  ।
సర్వజ్ఞం  తు తమాత్మానం పరిపూర్ణం  సదా స్మరేత్ ॥౨౭॥
న చైవాభ్యన్తరే  బాహ్యే నాతిదూరే సమీపతః ।
స నిష్కలే పరే స్థానే  తత్ర చిత్తం  నివేశయేత్ ॥౨౮॥
తిర్యగూర్ధ్వమధశ్చైవ   బహిరన్తశ్చ నిత్యశః ।
సర్వశూన్యం తమాభాసమాత్మానం భావయేత్సదా ॥౨౯॥
నైవ  శూన్యం న చాశూన్యమశూన్యం శూన్యమేవ చ ।
పక్షపాతవినిర్ముక్తమాత్మానం పర్యుపాసయేత్ ॥ ౩౦॥
నిరామయం నిరాధారం వర్ణరూపవివర్జితమ్   ।
నిరఞ్జనం  గుణాతీతమాత్మానం పర్యుపాసయేత్ ॥ ౩౧॥
నిరాశ్రయం  నిరాలమ్బమప్రమేయమనూపమమ్  ।
స్వభావవిమలం నిత్యమాత్మానం పర్యుపాసయేత్ ॥ ౩౨॥
సంన్యస్య సర్వకర్మాణి నిఃస్పృహః సఙ్గవర్జితః   ।
భావయేదాత్మనాత్మానమాత్మన్యేవాత్మని స్థితమ్  ॥ ౩౩॥
స దేశజాతిసమ్బన్ధాన్వర్ణాశ్రమసమన్వితాన్    ।
భావానేతాన్ పరిత్యజ్య స్వరూపం భావయేద్బుధః ॥ ౩౪॥
మన్త్రోఽయం  దేవతా హ్యేషా ఇదం ధ్యానమిదం తపః ।
సర్వభావాన్ పరిత్యజ్య హ్యాత్మభావం తు భావయేత్ ॥ ౩౫॥
అభావే భావమాశ్రిత్య  భావం కుర్యాన్నిరాశ్రయమ్  ।
ఆత్మసంస్థం  మనః కృత్వా న కిఞ్చిదపి చిన్తయేత్ ॥ ౩౬॥
నైవ  చిన్త్యం న చాచిన్త్యం న చిన్త్యం చిన్త్యమేవ చ ।
పక్షపాతవినిర్ముక్తమాత్మానం పర్యుపాసయేత్ ॥ ౩౭॥
అచిన్త్యం చిన్తయేన్నిత్యం కృత్వా చిత్తం నిరాశ్రయమ్  ।
నిస్తత్త్వే  నిష్కలీ భూతే విన్దత్యాత్మని  యత్సుఖమ్ ॥ ౩౮॥

నిర్వికల్పమచిన్త్యం చ హేతుదృష్టాన్తవర్జితమ్    ।
తత్సుఖం పరమం ప్రోక్తమాత్యన్తికమనౌపమమ్   ॥ ౩౯॥
నిరస్యవిషయాసఙ్గం  మనోవృత్తిం వివర్జయేత్  ।
యదాయాత్యున్మనీ భావం తదా తత్పరమం సుఖమ్ ॥ ౪౦॥
సర్వదిగ్దేశకాలేషు యోగాభ్యాసో విధీయతే ।
సర్వవర్ణాశ్రమాణాం   చ జ్ఞానభేదో  న విద్యతే ॥ ౪౧॥
గవామనేకవర్ణానాం  క్షీరస్యాప్యేకవర్ణతా  ।
క్షీరవత్పశ్యతే జ్ఞానమలిఙ్గవస్తు   గవాం సమాః ॥ ౪౨॥
యస్మాత్సర్వగతం బ్రహ్మ  వ్యాపకం సర్వతోముఖమ్।
తస్మాద్బ్రహ్మణి సంస్థానే  దిగ్దేశాన్న  విచారయేత్ ॥ ౪౩॥
నైవ  తస్య కృతేనార్థో న కార్యో న విధిః స్మృతః ।
న లిఙ్గం  నాశ్రమాచారః  పరమాత్మని సంస్థితః  ॥ ౪౪॥
గచ్ఛన్ తిష్ఠన్  స్వపన్ జాగ్రన్  భుఞ్జానోఽపి  పిబన్నపి ।
సర్వదా సర్వకాలేషు వాతశీతాతపేషు చ॥ ౪౫॥
భయదారిద్ర్యరోగేషు  మన్ద్యవిజ్వరకాదిషు  ।
ఆత్మన్యవస్థితః  శాన్త ఆత్మతృప్తస్తు నిష్కలః ॥ ౪౬॥
నాగతోఽహం గతో వాపి నాగమిష్యేన గచ్ఛతా ।
న భూతో న భవిష్యామి ప్రకృత్యస్థిరధర్మణీ   ॥ ౪౭॥
ప్రాకృతాని  తు కర్మాణి ప్రకృతిః  కర్మసమ్భవా ।
నాహం కిఞ్చిత్కరోమీతి యుక్తం మన్యేత తత్త్వవిత్ ॥ ౪౮॥
నైవ  ప్రకృతిబన్ధోఽస్తి   ముక్త ఇత్యభిధీయతే ।
న చైవ  ప్రాకృతైర్దోషైర్లిప్యతే      తు కదాచన ॥ ౪౯॥
నిర్నాశ్య తమసోరూపం దీపో యద్వత్ ప్రకాశతే  ।
ఆభాత్యేవం పరో హ్యాత్మా త్యక్త్వా అజ్ఞానజం  తమః ॥ ౫౦॥
స్నేహక్షయాద్యథా దీపో బలాన్నిర్వాణమిచ్ఛతి ।
తథాత్మభావనాయుక్తః స్వాత్మన్యేవావతిష్ఠతే  ॥ ౫౧॥
ఘటసంవృతమాకాశం నీయమానే యథా ఘటే ।

ఘటో నయతి నాకాశం తద్వజ్జీవో  నభోపమః ॥ ౫౨॥
భిన్నే కుమ్భే యథాకాశమాకాశత్వం ప్రతిపద్యతే  ।
విభిన్నే ప్రాకృతే  దేహే తథాత్మా పరమాత్మని ॥ ౫౩॥
ఇత్యేవమధికారేణ సర్వజ్ఞేనాధికారిణా  ।
సర్వబన్ధాద్వినిర్ముక్తః  సర్వజ్ఞః  సర్వగో భవేత్ ॥ ౫౪॥
తదాగమాన్ పరిహృత్య సర్వాన్

శుద్ధం  గృహీత్వాత్మసమాధియోగమ్ ।
అస్మాత్పరం నాన్యదిహాస్తి కిఞ్చిత్

జ్ఞాత్వైవ   సన్త్యజ్య మనోవికల్పమ్ ॥ ౫౫॥
విజ్ఞానమేవం  సముపాస్య విద్వాన్

విశత్యకామం సతతం నియుక్తః ।
సర్వత్రగామీ  భవతీహ ముక్తః

తద్ధర్మధర్మీ  బహిరన్తఃసంస్థః  ॥ ౫౬॥
సర్వజ్ఞతాతృప్తిరనాదిబోధః

స్వతన్త్రతా  నిత్యమలుప్తశక్తిః  ।
అనన్తశక్తిశ్చ  నిరామయాత్మా

విశుద్ధదేహః  స శివత్వమేతి ॥ ౫౭॥
న దీక్షా న తు సంస్కారో న ముద్రా న చ మణ్డలమ్  ।
న జపో నార్చనం స్నానం న హోమో నైవసాధనమ్  ॥ ౫౮॥
ధర్మాధర్మఫలౌ న స్తః నైవ  పిణ్డోదకక్రియా   ।
నియమాది న తస్యాస్తి నోపవాసో విధీయతే ॥ ౫౯॥
ప్రవృత్తిశ్చ   నివృత్తిశ్చ బ్రహ్మచర్యవ్రతాని   చ ।
అగ్నిప్రవేశనం  నాస్తి పతనం భృగునోదకే ॥౬౦॥
శివజ్ఞానామృతం  పీత్వా విచరస్వ యథా సుఖమ్ ।
శివవచ్ఛాశ్వతః శుద్ధః  సృష్టిధర్మవివర్జితః   ॥౬౧॥
సత్యం సత్యం పునః సత్యం త్రిసత్యం  సమయః కృతః ।
అతః పరతరం నాస్తి విజ్ఞేయం  కుత్రచిత్  గుహ ॥౬౨॥
ఇతి శ్రీమత్సర్వజ్ఞానోత్తరే   స్వాత్మసాక్షాత్కారోపదేశప్రకరణమ్  ॥

పాఠభేద: పాఠభేదాః -
న జపో నార్చనం స్నానం న హోమో నైవ  సాధనమ్ ।
ధర్మాధర్మఫలం నాస్తి న పిణ్డోదకక్రియా   ॥ ౫౮॥
నియమాని న తస్యాస్తి నోపవాసో విధీయతే ।
ప్రవృత్తిం   న నివృత్తిశ్చ బ్రహ్మచర్యవ్రతాని   చ ॥ ౫౯॥
అగ్నిః ప్రవేశనం  నాస్తి పతనం భృగునోదకే ।
శివజ్ఞానామృతం  పీత్వా విచరస్వ యథాసుఖమ్ ॥౬౦॥
శివవచ్ఛాశ్వతః శుద్ధః  సృష్టిధర్మవివర్జితః   ।
సత్యం సత్యం పునః సత్యం త్రిసత్యం  స్మయః కృతః ॥౬౧॥
అతః పరతరం నాస్తి విజ్ఞేయం  కుత్రచిద్గుహ   ।
విమలయతి సర్వభావాన్ విమలాత్మా విమలబుద్ధి దృఢధీః ॥౬౨॥
సర్వం విమలం పశ్యతి విమలో విమలేన భావేన ।
జాగ్ర జాగ్ర జాగ్ర స్వప్నం తథా జాగ్రసుషుప్తికమ్  ॥౬౩॥
జాగ్ర తుర్యం కాలపరమతీతం పరదర్శనమ్ ।
విశ్వాగ్రస్యే  ప్రశాన్తశ్చ  శివదర్శనమేవ చ ॥౬౪॥
సాయుజ్యమితిభేదేన చోర్ధ్వమేకాదశస్మృతః  ॥౬౫॥

